
REPUBLIKA E SHQIPERISE



BASHKIA TIRANË

   KËSHILLI BASHKIAK
Nr.______prot. 




                                 Tiranë, më___.___.2024

V E N D I M
Nr. 79 datë 22.07.2024
“PËR
MIRATIMIN NË PARIM TË MEMORANDUMIT TË MIRËKUPTIMIT NDËRMJET FONDACIONIT SHQIPTARO-AMERIKAN PËR ZHVILLIM DHE BASHKISË TIRANË PËR ZHVILLIMIN E PROJEKTIT “ECOLE 42” NË QENDRËN “TECH PIRAMIDA”
Në mbështetje të nenit 8, pika 2, nenit 9, pika1, nënpika 1.1, shkronja “b”, nënpika 1.6, shkronja “a”, nenit 28, nenit 54 dhe nenit 55, pikat 2 dhe 6, të ligjit nr. 139/2015 “Për vetëqeverisjen vendore”, të ndryshuar, ligjit nr. 7850, datë 29.7.1994 “Për Kodin Civil të Republikës së Shqipërisë”, të ndryshuar, ligjit nr. 8788, datë 7.5.2001 “Për organizatat jofitimprurëse”, të ndryshuar, ligjit nr. 68/2017 “Për financat e vetëqeverisjes vendore”, të ndryshuar, si dhe në vijim të memos nr. 260/3 prot., datë 13.05.2024, të Drejtorisë së Përgjithshme të Qeverisjes Elektronike dhe Inovacionit, me propozim të Kryetarit të Bashkisë, Këshilli Bashkiak,

V E N D O S I :
1. Miratimin në parim të memorandumit të mirëkuptimit ndërmjet Fondacionit Shqiptaro-Amerikan për Zhvillim, Bashkisë Tiranë dhe Qendrës “Tech Piramida” për zhvillimin e projektit “Ecole 42”, në fushën e teknologjisë së informacionit, sipas tekstit që i bashkëlidhet këtij vendimi dhe është pjesë përbërëse e tij. 
2. Ngarkohet Kryetari i Bashkisë apo personi i autorizuar prej tij për nënshkrimin e memorandumit të mirëkuptimit të përcaktuar në pikën 1, të këtij vendimi.
3. Ngarkohen Kryetari i Bashkisë, Drejtoria e Përgjithshme Juridike e Aseteve dhe Licencimit, Drejtoria e Përgjithshme e Menaxhimit Financiar dhe Drejtoria e Përgjithshme e Qeverisjes Elektronike dhe Inovacionit për zbatimin e këtij vendimi.
Ky vendim hyn në fuqi sipas përcaktimeve të nenit 55, pika 6, të ligjit nr. 139/2015 “Për Vetëqeverisjen Vendore”, të ndryshuar. 
K R Y E T A R 

ROMINA KUKO

MEMORANDUM MIRËKUPTIMI

Sot më ___.___.2024 lidhet ky Memorandum Mirëkuptimi (“Memorandumi”) midis palëve të mëposhtme: 

Albanian-American Development Foundation (Fondacioni Shqiptaro-Amerikan për Zhvillim), një organizatë jofitimprurëse, e themeluar sipas ligjeve të Shtetit të Delaëare, Shtetet e Bashkuara të Amerikës, e cila vepron nëpërmjet degës së saj në Shqipëri, Albanian - American Development Foundation-Dega Shqipëri, me NIPT L11618452N  dhe seli në adresën Rr. “Ibrahim Rugova”, Ndërtesa 42, Hyrja 7, Apartamenti 60, 1019, Tiranë, Shqipëri, përfaqësuar nga Z. Martin Mata dhe Z. Aleksandër Sarapuli (në vijim referuar si “AADF”),

Bashkia Tiranë, me adresë Sheshi “Skënderbej”, Tiranë, Shqipëri, përfaqësuar nga Z. Erion Veliaj në cilësinë e Kryetarit të Bashkisë (në vijim referuar si “Bashkia”), dhe

Qendra Piramida, një organizatë jofitimprurëse e themeluar sipas legjislacionit shqiptar, regjistruar pranë regjistrit të Organizatave Jofitimprurëse me vendim nr. 1520, datë 17.01.2020, me NIPT M02201453B dhe seli në adresën Piramida e Tiranës, Bulevardi “Dëshmorët e Kombit”, Tiranë, Shqipëri, përfaqësuar nga Znj. Shqipe Berisha (në vijim referuar si “Qendra Piramida”),

individualisht referuar në këtë Memorandum si “Pala”, dhe bashkërisht si “Palët”,

MEQENËSE:

(A) AADF dhe Bashkia Tiranë kanë nënshkruar Memorandumin e Mirëkuptimit, datë 26.03.2018 për rijetësimin e Piramidës së Tiranës, Marrëveshjen e Bashkëpunimit, datë 02.07.2020 për bashkëfinancimin e zbatimit të Projektit të Rijetësimit të Piramidës së Tiranës dhe Marrëveshjen e Bashkëpunimit, datë 14.10.2019 për themelimin dhe funksionimin e Qendrës Piramida (“Marrëveshja e Bashkëpunimit”), me qëllim administrimin dhe përdorimin e ambjenteve të Piramidës, për rijetësimin e saj në një qendër shumë-funksionale, të vetëqëndrueshme, për zhvillimin e krijimtarisë përmes teknologjisë, promovimin e sipërmarrjes dhe inovacionit, nxitjen e aktiviteteve artistike, kulturore dhe edukative në qytetin e Tiranës dhe krijimin e mjediseve të përshtatshme për zhvillimin e disiplinave në fushën e medias, arteve, edukimit dhe shkencave humane, përfshirë hapjen e TUMO Tirana. 
(B) Nëpërmjet mbështetjes financiare nga bashkëthemeluesit e saj, Qendra Piramida ka hapur dhe operon TUMO Tirana, një qendër e edukimit për teknologjinë që ofron një eksperiencë të re mësimore për nxënësit e moshës 12-18 vjeç për rritjen e aftësive të tyre kreative;

(C) Palët kanë shqyrtuar mundësitë për të sjellë në Shqipëri një program më të avancuar në fushën e teknologjisë së informacionit për përafrimin e rezultateve arsimore me kërkesat e ekonomisë digjitale në vend, i cili mund të implementohet nga Qendra Piramida dhe që të përputhet me funksionet dhe qëllimin e përdorimit të Piramidës së Tiranës;

(D) “Ecole 42” është një program edukimi revolucionar në fushën e teknologjisë së informacionit, tërësisht falas dhe i aksesueshëm për të rinjtë mbi 18 vjeç, pa njohuri të mëparshme në këtë fushë, i cili është i pranishëm në 31 shtete të tjera (“Programi”), dhe përputhet me fushën e veprimtarisë së Qendrës Piramida, duke krijuar vazhdimësi për studentët që përfundojnë programin e TUMO Tirana, me potencialin për të ndikuar ndjeshëm në zhvillimin e aftësive digjitale të të rinjve dhe krijimin e një fuqie punëtore të kualifikuar, të aftë për të nxitur inovacionin dhe konkurrencën në ekonominë shqiptare;

(E) Bazuar në Marrëveshjen e Bashkëpunimit, datë 14.10.2019, AADF dhe Bashkia Tiranë, në cilësinë e bashkëthemeluesve, kanë marrë përsipër mbështetjen financiare të Qendrës Piramida.

(F) AADF ka miratuar fondet e nevojshme për të mbështetur Qendrën Piramida me fonde për fazën paraprake për hapjen e Programit në Tiranë në përputhje me kushtet dhe kriteret e “Ecole 42”, dhe më pas me një pjesë të fondeve për operimin e tij, përfshirë edhe lidhjen e një marrëveshjeje partneriteti midis ”Ecole 42” dhe Qendrës Piramida;

SI RRJEDHOJË, Palët bien dakord të angazhohen në projektin e hapjes dhe operimit të Programit në Tiranë në përputhje me legjislacionin shqiptar dhe sipas kushteve të parashikuara në këtë Memorandum si më poshtë:
1. QËLLIMI 

Palët synojnë të bashkëpunojnë për hapjen dhe operimin e Programit në Tiranë, i cili parashikohet të ofrohet nëpërmjet Qendrës Piramida në ambjentet e saj, si dhe të shprehin vullnetin e AADF dhe Bashkisë Tiranë për të bashkëfinancuar zbatimin e këtij Programi nga Qendra Piramida, pas marrjes së miratimeve nga organet e tyre vendimmarrëse përkatëse (“Projekti”).
2. PËRGJEGJËSITË E PALËVE

Secila Palë angazhohet të kontribuojë në zbatimin e Projektit si më poshtë:

2.1 Angazhime të përbashkëta:
2.1.1 Palët do të krijojnë një grup pune të përbashkët, që do të drejtojë, ndjekë dhe monitorojë të gjitha fazat për mbarëvajtjen e Projektit.

2.1.2 Secila palë do të caktojë një pikë kontakti për çdo çështje që lidhet me zbatimin e këtij Memorandumi;

2.1.3 Palët do të konsultohen me njëra-tjetrën dhe dakordësohen lidhur me përmbajtjen e deklaratave publike, publikimeve në media, rrjete sociale ose në çdo formë tjetër lidhur me Projektin dhe përmbajtjen e tij,

2.1.4 Palët bien dakord që, pas përfundimit të planit të biznesit të Programit dhe konsolidimit të tij me planin e biznesit të Qendrës Piramida, AADF dhe Bashkia të amendojnë Marrëveshjen e Bashkëpunimit ose nënshkruajnë një marrëveshje të re për përcaktimin e të drejtave dhe detyrimeve të tyre për zbatimin e Projektit.

2.2 AADF do të:

2.2.1 Financojë dhe administrojë fondet e veta për:
(a) Përgatitjen e planit të biznesit të zbatimit të Programit, si program i Qendrës Piramida;
(b) Përgatitjen e projektit të detajuar të ambjenteve ku do të zhvillohet Programi, sipas kërkesave dhe kritereve teknike të “Ecole 42”;

2.2.2 Konsultohet me Bashkinë dhe Qendrën Piramida gjatë fazave të realizimit të produkteve sipas pikës 2.2.1 më sipër;

2.2.3 Financimin e operimit të Programit me fondet e veta, deri në vlerën e miratuar nga Bordi i Drejtorëve të AADF, për komponentët si vijon:
(a) investimi kapital fillestar për zbatimin e punimeve sipas projektit të realizuar sipas pikës 2.2.1 (b) të këtij Memorandumi dhe si dhe për infrastrukturën teknologjike sipas nevojave të Programit; 
(b) një pjesë të fondeve të nevojshme gjatë fazës së operimit për zbatimin e Programit për një periudhe 6-vjeçare, sipas planifikimit financiar të parashikuar nga AADF.
2.3 Bashkia Tiranë do të:

2.3.1 Bashkëpunojë në mënyrë efektive dhe koherente gjatë zbatimit të komponentëve të Projektit, si dhe do të ofrojë, brenda një kohe të arsyeshme, të gjithë informacionin e kërkuar dhe mbështetjen institucionale, për realizimin e Projektit sipas qëllimit të këtij Memorandumi, përfshirë por pa u kufizuar licencat, lejet apo autorizimet e nevojshme të kërkuara nga autoritetet përkatëse publike qendrore apo vendore për zbatimin dhe përfundimin e Projektit;

2.3.2 Mbështesë financiarisht Qendrën Piramida në lidhje me kostot e nevojshme për zbatimin e Programit gjatë fazës së operimit, në rast të pamjaftueshmërisë së të ardhurave të saj nga granti i AADF sipas pikës 2.2.3 të këtij Memorandumi dhe veprimtaria e saj në godinën e Piramidës, në përputhje me planin e biznesit të Programit;
2.3.3 Informojë AADF për çdo deklaratë publike të Bashkisë, përfaqësuesve, personave të autorizuar ose punonjësve të saj, në lidhje me Projektin, duke përfshirë publikimet në media, rrjete sociale dhe çdo formë tjetër;

2.3.4 Vijojë me nënshkrimin e një marrëveshje midis Palëve, për zbatimin e këtij Memorandumi, e cila duhet të miratohet në Këshillin Bashkiak apo nga çdo organ tjetër i autorizuar i Bashkisë së Tiranës, në përputhje me legjislacionin e zbatueshëm për pushtetin lokal dhe rregulloret e tjera brendshme.

2.4 Qendra Piramida do të:

2.4.1 Ofrojë, brenda një kohe të arsyeshme dhe sipas kërkesës së AADF, informacionin dhe të dhënat që ka në dispozicion që nevojiten për përgatitjen e planit të biznesit të Programit, si dhe të konsolidojë planin e biznesit të Programit, pas konfirmimit të tij nga “Ecole 42” me planin e saj të biznesit, i cili duhet të miratohet në Bordin Drejtues të Qendrës Piramida;

2.4.2 Të ofrojë me kostot e veta një ambjent me sipërfaqe prej 600 m2 në ambjentet e Piramidës ekskluzivisht për zbatimin e Programit, si dhe një ambjent shtesë prej 350 m2, i cili përfshin ambjente të përbashkëta në Piramidë, si dhe të mirëmbajë me kostot e veta këto ambjente në kushtet optimale për zhvillimin e Programit;
2.4.3 Nënshkruajë marrëveshjen përkatëse të partneritetit me “Ecole 42” për hapjen e Programit në Tiranë, si dhe të zbatojë me përpikëri të drejtat dhe detyrimet që i lindin nga kjo marrëveshje për të siguruar zhvillimin e suksesshëm të Programit; 

2.4.4 Punësojë stafin e dedikuar për Programin dhe zbatojë Programin në përputhje me kushtet dhe kriteret e marrëveshjes së partneritetit të lidhur me “Ecole 42” dhe planin e biznesit të miratuar nga Bordi i saj Drejtues;

2.4.5 Paraqesë pranë Bashkisë në kohën e duhur planin e biznesit dhe buxhetin vjetor të miratuar nga Bordi i saj Drejtues për të lehtësuar planifikimin financiar të Bashkisë për mbulimin e nevojës për fonde sipas pikës 2.3.2 të këtij Memorandumi dhe Marrëveshjes së Bashkëpunimit.

3. KUSHTET PËR FINANCIM

Palët në këtë Memorandum e kuptojnë dhe bien dakord se përtej kushteve të përmendura më sipër në këtë Memorandum, angazhimi i Bashkisë për financimin e zbatimit të Programit gjatë fazës së operimit, mbetet kusht paraprak për financimin nga AADF për hapjen dhe operimin e Programit. 

4. KONFIDENCIALITETI

4.1 Secila nga Palët e kësaj Marrëveshje merr përsipër të mos bëjë të ditur, përhapë ose komunikojë informacione, të dhëna, dokumente në lidhje me veprimtarinë e Palës tjetër, kushtet dhe ekzistencën e kësaj Marrëveshjeje, Projektin, materialet e ofruara nga “Ecole 42” në lidhje me Programin, si dhe çdo informacion apo komunikime të tjera që në atë kohë nuk janë të njohura nga publiku (“Informacioni Konfidencial”). Secila Palë merr përsipër të mos përdorë Informacionin Konfidencial për qëllime të tjera përveç qëllimit të kësaj Marrëveshje. Gjithashtu, Palët bien dakord se para ndarjes ose komunikimit të ndonjë Informacioni Konfidencial të “Ecole 42” nga AADF tek Bashkia dhe Qendra Piramida, Palët do të nënshkruajnë marrëveshje konfidencialiteti me kushte të njëjta me marrëveshjen e konfidencialitetit të nënshkruar nga AADF me “Ecole 42”.
4.2 Palët angazhohen të ruajnë të dhënat sensitive, personale dhe privatësinë e informacionit që mund të vihen në dijeni gjatë bashkëpunimit dhe zbatimit të kësaj Marrëveshje dhe t’i trajtojnë këto të dhëna në përputhje me legjislacionin në fuqi.

5. DEKLARIMET DHE GARANCITË

Në këtë datë, Palët deklarojnë dhe garantojnë sa më poshtë:

1) 
Ata kanë kompetencat dhe autoritetin e plotë për të lidhur këtë Memorandum;

2) 
Ata kanë ndërmarrë të gjitha veprimet e nevojshme për autorizimin e lidhjes së këtij Memorandumi dhe për përmbushjen e detyrimeve të tyre sipas këtij Memorandumi.

6. KOHËZGJATJA DHE ZGJIDHJA
6.1 Ky Memorandum do të hyjë në fuqi në datën e nënshkrimit të tij nga të gjitha Palët dhe është detyrues për çdo pasardhës dhe përfitues të të drejtave të Palëve deri në datën zyrtare të përfundimit të Projektit, e dokumentuar nga një dokument për përfundimin e Projektit.

6.2 Ky Memorandumi mund të zgjidhet në çdo kohë me marrëveshje të përbashkët të Palëve ose nga njëra Palë nëse ajo i dërgon njoftim me shkrim 1 (një) muaj përpara palëve të tjera për zgjidhjen e Memorandumi.

7. LIGJI RREGULLUES DHE JURIDIKSIONI

7.1 Ky Memorandum do të rregullohet nga dhe interpretohet në përputhje me legjislacionin e Republikës së Shqipërisë.
7.2 Palët bien dakord të bashkëpunojnë në mirëbesim në përmbushjen e kushteve dhe afateve të këtij Memorandumi. Vështirësitë e paparashikuara, mosmarrëveshjet ose mospajtimet që rezultojnë nga zbatimi i këtij Memorandumi do të zgjidhen me mirëkuptim, nëpërmjet bisedave dhe negociatave midis Palëve. 

8. TË NDRYSHME

8.1 Ky Memorandum përbën mirëkuptimin në tërësi të Palëve dhe asnjë kusht, afat, mirëkuptim ose marrëveshje që synon të ndryshojë kushtet e këtij Memorandumi nuk do të jetë detyrues përveçse nëse bëhet me shkrim dhe nënshkruhet nga të gjitha Palët.

8.2 Realizimi i aktiviteteve të përbashkëta mund të rregullohet me marrëveshje ose kontrata të veçanta duke bërë përpjekjet më të mira për përmbushjen nga të gjitha Palët. Palët mund të bien dakord për këto marrëveshje shtesë në rast se mund ta gjykojnë të përshtatshme nga pikëpamja e eksperiencës, për të përmirësuar ose zhvilluar një aspekt të caktuar të bashkëpunimit të tyre sipas këtij Memorandumi. Palët bien dakord të përmendin kontributin e secilës Palë kur bëhen njoftime publike.

8.3 Ky Memorandum është nënshkruar në 3 (tre) kopje origjinale në gjuhën shqipe me të njëjtën vlerë secila.  

